
Вовед

Како што се укажува и во поголем број филозофски енциклопедии 
Дионисиј, или Псевдо-Дионисиј, или Псевдо Дионисиј Ареопагит, името 
под кое е познат овој мислител во современиот свет, бил христијански 
неоплатонист кој творел во доцниот петти или во раниот почетокот на 
шестиот век од н.е. Тој е автор кој успешно го посредувал на еден темелно 
оригинален начин целиот пагански неоплатонизам од Плотин до Прокле, 
но особено оној на Прокле и на Платонската академија во Атина, и тоа во 
еден изразито нов христијански контекст. Стенфордовата филозофска 
енциклопедија (The Stanford Encyclopedia of Philosophy) уште и укажува 
дека иако Псевдо-Дионисиј живеел кон крајот на V и почетокот на VI век, 
неговите дела биле напишани како да биле составени од свети Дионисиј 
Ареопагит, кој бил член на атинскиот судски совет (познат како „Ареопаг“) 
во I век од н.е. и кој бил преобратен од страна на свети Павле. Така, овие 
дела можат да се сметаат за успешен „фалсификат“, обезбедувајќи му на 
Псевдо-Дионисиј беспрекорни христијански темелници кои му претхо-
деле дури и на Плотин близу двесте години. Оваа стратегија била толку 
успешна што Дионисиј стекнал речиси апостолски авторитет, на тој начин 

здобивајќи се со огромно влијание во однос на неговите дела во целиот 
среден век и во ренесансата, па сè до XIX кога започнува да се проблема-
тизира авторството на неговите списи (Corrigan and Harrington 2023). 

Дионисиј е автор на три долги трактати („За божјите имиња“, „За 
небесната хиерархија“ и „За црковната хиерархија“), на една кратка рас-
права („За мистичното богословие“) и на десет писма во кои се објасну-
ваат различни аспекти на христијанската филозофија од мистична и нео-
платонска перспектива. Марк Ламар, авторот на одредницата за Псевдо 
Дионисиј Ареопагит од Интернет енциклопедијата по филозофија (IEP 
– Internet Encyclopedia of Philosophy) смета дека „иако наведувањето на 
авторството се покажало како фалсификат, непознатиот автор (понатаму 
наречен Псевдо-Дионисиј) не го изгубил својот кредибилитет како арти-
кулиран атински неоплатонист кој ја изразува автентичната христијанска 
мистична традиција. Навистина, со елоквентниот поетски јазик и со сил-
ното излагање на идеите, Дионизискиот корпус се вбројува меѓу класи-
ците на западната духовност“ (Lamarre 2024). 

Естетичките идеи на Псевдо Дионисиј Ареопагит

Кога станува збор за личноста и за естетичките идеи на Псевдо 
Дионисиј Ареопагит треба да се укаже дека развојот на христијанската 
естетика во времето пред поделбата на црквата, а оттаму и развојот на 
византиската естетика, во многу свои елементи се поврзува за списите 
кои мошне долго му се припишувале на Дионисиј Ареопагит, првиот бис-
куп на Атина, кој живеел во I век од н.е. Инаку, овие списи не се создадени 
од него туку, како што веќе е утврдено, тие се дело на некој подоцнежен 
анонимен автор кој живеел во V век од н.е. Овој автор сега вообичаено се 
именува како Псевдо Дионисиј Ареопагит, како Псевдо-Дионисиј или како 
Псевдо-Ареопагит (Edwards, Pallas, and Steiris 2022). Списите на овој хри-
стијански платонист, претставник на доцната патристика, претставуваат 
поврзување на христијанската мисла со онаа на античката мисла, главно 
од нео-платоновски карактер. Учењето на Псевдо Дионисиј Ареопагит на 
Исток добива официјално признание во византиското православие преку 
неговите толкувања од страна на Максим Исповедник (околу 580 – 662), 
додека на Запад неговото учење станува познато од IX век врз основа на 

преводите од грчки на латински јазик на Јоан Скот Еригена (околу 800 – 
877), при што многу мислители од средниот век и од ренесансата, вклучу-
вајќи ги св. Тома Аквински (1225 – 1274) и Марсилио Фичино (1433 – 
1499), се под негово силно влијание1. 

Иако списите на Псевдо Дионисиј Ареопагит, така наречените Corpus 
Dionysiacum или Corpus Areopagiticum, се од богословски карактер и 
во нив нема систематско изложување на некои естетички идеи во поод-
делни естетички дела, сепак, во нив постојат многу прашања и теми кои 
се однесуваат на естетиката, особено оние поврзани за убавината како 
еден од клучните божји атрибути. Неговите погледи на убавината најм-
ногу се расветлуваат во списот за „За божјите имиња“ (гр. Peri theion 
onomaton; лат. De Divinis Nominibus), а помалку и во другите негови дела 
како „За небеската хиерархија“ (гр. Peri tes ouranias hierarchias; лат. De 
coelesti hierarchia), „Зa црковната хиерархија“ (гр. Peri tes ekklestiastikes 
hierarchias; лат. De ecclesiastica hierarchia) и „За мистичкото богословие“ 
(гр. Peri mustikes theologias; лат. De mystica theologia). Иако и на Исток и 
на Запад многу теолози и филозофи се обидувале да ја откријат вистин-
ската личност што се криела зад псевдонимот Дионисиј Ареопагит, сепак, 
до денес ниту едно од многуте предложени решенија не е во целост при-
фатено (Георгиева-Петковска 2001: 66-69), но, при тоа е далеку поважно 
дека „основата на сите негови идеи ја чинат Светото писмо и личниот 
мистичен опит“ (Георгиева-Петковска 2001: 71). 

Псевдо Дионисиј Ареопагит, прифаќајќи ги и развивајќи ги неопла-
тоновските идеи за безусловната недефинираност и неописивост на Бога 
(апофатичката теологија – темата на „За мистичкото богословие“) и за 
условната можност за искачување до знаењето за Бога по хиерархиската 
скала на аналогии (катафатичката теологија – темата на „За божјите 
имиња“), авторот ја поврзал онтологијата на неоплатонизмот (и доктри-
ната за симболот создаден од него) со општествените проблеми. Оттаму, 

1	 Интересно е да се укаже дека кај нас дури и во XVI век јеремонахот Висарион Слепченски 
препишува делови од „Ареопагитика“ на Псевдо Дионисиј а на маргините на овој ракопис 
дава и податоци за своето потекло. Како што укажува Илија Велев: „Своето потекло го 
потврдил и во преписот на Зборникот со слова на Дионисиј Ареопагит или Ареопагитика 
од 1553 година, каде што во записот навел: ‘ ... Исъписа сїю кнїгϫ смѣренїи и мъншїи въ 
иноцѣх ҇ їеромонах ҇ Вνсарїѡн ҇ ѿ Дебръскагѡ прѣд ҇ла’“ (Велев 2023: 72).

учењето за „црковната хиерархија“ е директно приспособено на учењето 
за „небесната хиерархија“. 

Од друга страна, кога станува збор за естетиката на Псевдо Дионисиј 
Ареопагит, сосем е во право полскиот естетичар Владислав Татаркјевич 
кога тврди дека „Дионисијанската естетика не се засновува на искуството. 
Ниту претходно ниту подоцна естетиката не била потрансцендентална, по 
a priori, и поразвенчана од вистинскиот свет и од вообичаеното естетско 
искуство“ (Tatarkiewicz 1970: 28). 

Раните византиски мислители кои започнуваат да се воспитуваат во 
рамките на античката култура и кои се надоврзуваат на античките фило-
зофски школи, особено на Платоновата и на неговиот однос кон убавината, 
затоа посебно внимание ѝ посветуваат на категоријата убавина, односно 
на убавото. Овие „велики кападокијци“, меѓу кои спаѓаат свети Василиј 
Велики (околу 329-379 година), свети Григориј (Низијанзин) Богослов 
(околу 330-390 година) и свети Григориј Ниски (околу 335-394 година), 
иако повеќе го почитуваат неискажливиот и неописливиот „сјај на боже-
ствената убавина“, сепак, влијаат и Псевдо Дионисиј Ареопагит (втора 
половина на V век) да остане во рамките на овие толкувања на убави-
ната. Но при тоа тој внесува и соодветни продлабочувања и хиерархиза-
ции во нејзиното толкување. Затоа, според мислењето на Виктор Бичков,: 
„На онтолошки план Псевдо-Ареопагит разликува три основни степени 
на убавина: 1) апсолутна божествена убавина, вистинско (или суштин-
ски) убаво; 2) убавина на небесните суштества – редовите на небесната 
хиерархија; 3) убавина на предметите и појавите на материјалниот свет 
– видливата убавина. Сите три нивоа се обединети со присуството во нив 
на одредена општа информација за апсолутната убавина, ‘духовната уба-
вина’, содржана на секое ниво до соодветна мера. Оваа ‘духовна убавина’ 
ја сочинува епистемолошката вредност на сето убаво“ (Бычков 1982: 334). 

Потем, Псевдо Дионисиј Ареопагит внесува и едно свое сопствено 
толкување на релацијата добрина – убавина, односно како што повторно 
укажува врвниот познавач на византиската естетика Виктор Бичков: 
„Друга важна естетска категорија во системот на гледање на светот на 
Псевдо-Ареопагит е концептот кој ги обединува доброто и убавото на 
трансцендентално ниво – ‘единственото добро-и-убаво’ (to hen agathon 
kai kalon). Сепак, оваа категорија значително се разликува од антич-
ката ‘калокагатија’. Втората, пред сè, е етичко-естетска категорија на 

антрополошки ниво, идеал на хармонично развиена, доблесна личност. 
За Псевдо-Ареопагит, ‘единственото добро-и-убаво’ е трансцендентал-
но-космолошки концепт, една од катафатичните (позитивните) дефини-
ции на божеството“ (Бычков 1982: 334-335). Затоа, следењето на овие 
суптилни разграничувања што ги оформува Псевдо Дионисиј Ареопагит, 
подоцна стануваат суштествен дел на сите натамошни толкувања на уба-
вината во рамките на византиската естетика. Затоа и можеме да се согла-
симе со ставот на Виктор Бичков, според кој: „На тој начин, ‘апсолутната 
убавина’ станува цел на духовните стремежи на Византијците“ (Бычков 
1982: 335). Секако, „апсолутната убавина“ е „апсолутна божествена уба-
вина“ или убавина на Бога на која ѝ се подредени сите други убавини. 

Кога се толкува учењето на Псевдо Дионисиј Ареопагит, но во рам-
ките на западните пристапи кон средновековната и кон византиската 
естетика, се укажува и на неговата поврзаност со ставовите на Плотин, 
особено оние во однос на божествената убавина и на убавината на светли-
ната, но, исто така, се смета и дека неговото големо подоцнежно влијание 
се должи повеќе на поврзувањата со идеите на поранешните мислители, 
отколку на оригиналноста на сопствената мисла. Иако Псевдо Дионисиј 
Ареопагит е особено битен поради неговата потрага по трансценден-
талниот извор на убавината, како што тоа се потенцира во пристапот на 
Џон Халдејн, сепак, едновремено, се смета и дека: „каде што општ тренд 
било да се размислува движејќи се од искуствената до апстрактна уба-
вина, Дионисиј се фокусира на идеалот замислен a priori како совршен-
ство кон кое различните степени на апроксимациите можат да се најдат 
во создадените форми. Пренесувајќи ја темата на светлината, Дионисиј 
го додава елементот на соодветна пропорција, давајќи ја формулата дека 
убавината е хармонија и светлина euharmostia kai aglaia, што во латин-
скиот consonantia et claritas ќе стане чест израз во западната среднове-
ковна естетика“ (Haldane 2013: 28). 

Од друга страна придонесот на Псевдо Дионисиј Ареопагит за есте-
тиката најдобро се толкува во широката разработка на неговите есте-
тички идеи во рамките на „Историјата на естетиката“ на полскиот есте-
тичар Владислав Татаркјевич, каде што се толкува значењето на ова дело 
во контекст на: 1. Corpus Dionysiacum, 2. На архетипската убавина, 3. 
На христијанството и на нео-платонизмот, 4. На апсолутната уба-
вина, 5. На еманацијата на убавината, 6. На consonantia et claritas, 7. На 

влијанието на Псевдо Дионисиј, 8. На теистичките теми 9. На влија-
нието врз сликарството и, на крајот, 10. На влијанието врз архитекту-
рата (Tatarkiewicz 1970: 33-35). 

Сето ова, веројатно, најдобро доаѓа до израз во изворниот извадок 
од делото на Псевдо Дионисиј Ареопагит „За божјите имиња“ (De divinis 
nominibus IV 7 [PG 3 c. 701]), каде што се тврди дека: „Убавото е она што 
сè соединува. Убавото е прапочеток на сè, творечко праначело, придви-
жувач на сè. Обединување на сè во љубовта кон вистинската убавина. Тоа 
е, исто така, утока на сè, ја завредува љубовта како крајна цел, зашто сè 
што настанува, настанува поради убавото. Тоа е начело-урнек, зашто сè 
се одредува според него. Затоа е убавото истоветно со доброто, зашто сè, 
според кое и да е начело, се стреми кон убавото и кон доброто. И не постои 
ниедно суштество кое нема учество во убавото и доброто“ (Tatarkiewicz 
1970: 34). 

Сепак, како заклучок во однос на естетиката на Псевдо Дионисиј 
Ареопагит, може да се прифати толкувањето според кое: „за Псевдо-
Дионисиј, убавината – апсолутната убавина – не е само извор, туку, исто 
така, е и цел на Битието; човекот не треба само да ја контемплира неа, 
туку и да ја сака и да се стреми кон неа. Три вида движењe водат кон уба-
вината. (...) Овој стремеж кон убавината, како највисока цел за човекот, не 
е оттаму некаква форма на естетицизам. Стремежот кон убавина оттаму 
значи, едновремено, и стремеж кон добрина и кон вистина“ (Tatarkiewicz 
1970: 30). 

На овој начин врската со идејата за „калокагатија“2 и со античкото 
(главно платоновско-плотиновско) разбирање на убавината, станува 
составен дел на византиската и на средновековната естетика, а со своите 
суптилни модификации оваа идеја се пренесува до денешни дни. 

Притоа, сепак, клучната идеја на естетиката на Псевдо Дионисиј 
Ареопагит останува апсолутната убавина. Убавина која е и добрина 
и вистина.

2	 За антрополошкиот и етичко-естетичкиот идеал на „калокатија“ пишував пообемно во 
поглавјето под наслов „Проширување на подрачјето на убавината: kalokagathia“ од својата 
книга „Естетика: естетички категории“ (Џепароски 2020: 91-100).

AESTHETIC IDEAS OF PSEUDO-DIONYSIUS THE AREOPAGITE

Summary

This article on aesthetic ideas in the philosophical corpus of Pseudo-Dionysius 
the Areopagite first clarifies the biographical and authorial mystifications concerning 
the life and work of this author, and then approaches the analysis of the work of this 
famous author, one of the most important exponents of patristic aesthetics. The article 
then analyzes the implications of his philosophy for medieval and Byzantine aesthetics, 
with particular attention paid to the questions of beauty, divine beauty, goodness, and 
truth within the framework of his philosophical and theological teachings. 
Keywords: Pseudo Dionysius the Areopagite, medieval aesthetics, Byzantine aesthet-
ics, beauty, divine beauty.


